
BRUKSEL, 16 PRILL - Sipas
vlerësimeve të fundit nga
Eurosat, popullsia totale e
Bashkimit Evropian (BE) pritet
të bie me 11.7 % deri në vitin
2100.
Zyra statistikore e BE-së
publikoi projeksione të
popullsisë bazuar në të dhënat
aktuale demografike, duke

parashikuar se popullsia e
bllokut do të zvogëlohet me
rreth 53 milionë banorë, duke
arritur në 398.8 milionë deri në
fund të shekullit.
Projeksionet tregojnë se
popullsia e BE-së, e vlerësuar në
451.8 milionë në vitin 2025,
pritet të arrijë kulmin në 453.3
milionë në vitin 2029, përpara se

të ketë një rënie afatgjate deri në
vitin 2100.
Eurostat parashikon se
përqindja e fëmijëve, të rinjve
dhe personave në moshë pune
në popullsinë e përgjithshme do
të bjerë midis viteve 2025 dhe
2100.
Përqindja e grupmoshës 0-19
vjeç pritet të bie nga 20 % në 17

%, ndërsa ajo e personave të
moshës 20-64 vjeç parashikohet

të ulet nga 58 % në 50 %.
Në të kundërtën e kësaj, pjesa e
popullsisë së moshuar pritet të
rritet gjatë të njëjtës periudhë.
Përqindja e personave të
moshës 65-79 vjeç pritet të rritet
nga 16 % në vitin 2025 në 17 %
në vitin 2100 ndërsa ajo e
personave mbi 80-vjeç pritet të
rritet ndjeshëm nga 6 % në 16 %.

Eurostat: Popullsia e BE-së do të zvogëlohet me rreth 53 milionë deri në fund të shekullit

TEHRAN, 16 PRILL - Zyrtarët
iranianë pritet të takohen më 16
prill me ndërmjetësit
pakistanezë për të diskutuar për
propozimet e reja amerikane
dhe për të vendosur për një
raund të mundshëm të dytë
bisedimesh, një ditë pasi
presidenti amerikan, Donald
Trump, tha se lufta mund të
përfundojë “shumë shpejt”. “Pas
takimit të sotëm të delegacionit
pakistanez, të kryesuar nga shefi
i ushtrisë së Pakistanit, Asim
Munir, me zyrtarë iranianë, pala
iraniane do të bëjë shqyrtimin e
nevojshëm dhe më pas do të
merret një vendim për raundin
e ardhshëm të negociatave mes
Iranit dhe ShBA-së”, raportoi
agjencia shtetërore e lajmeve
“Tasnim”.
Shefi i ushtrisë së Pakistanit
mbërriti në Teheran më 15 prill
dhe u prit nga ministri i Jashtëm
i Iranit, Abbas Araqchi. Një
burim i lartë iranian i tha
agjencisë “Reuters” se Munir, i
cili kishte ndërmjetësuar
raundin e parë të bisedimeve,
ndodhej në Iran “për të
ngushtuar hendekun” mes dy

palëve.
Zëdhënësi i Ministrisë së
Jashtme të Iranit, Esmail Baqaei,
tha në një konferencë për medie
në Teheran më 15 prill se që nga
përfundimi i bisedimeve, Irani
ka shkëmbyer mesazhe me
ShBA-në përmes Pakistanit.

“Mund të përfundojë shumë
shpejt”

Trumpi shprehi optimizëm për
arritjen e një marrëveshjeje të
paqes. Megjithatë, presidenti
amerikan shpesh ka pohuar se
një marrëveshje është afër,
vetëm për t’i përsëritur më vonë
kërcënimet për t’i shkatërruar
asetet e mbetura ushtarake dhe
udhëheqjen e Iranit, si dhe
infrastrukturën e tij energjetike.
“Mendoj se mund të përfundojë
shumë shpejt. Nëse janë të
mençur, do të përfundojë
shpejt”, tha Trumpi duke iu
referuar negociatorëve iranianë
gjatë një interviste për “Fox
Business News”, e regjistruar më
14 prill dhe e transmetuar më 15
prill. “Mendoj se është afër

përfundimit… e shoh si shumë
afër përfundimit”, tha Trumpi.
Më herët gjatë 15 prillit, ai i tha
“New York Post”-it se
negociatorët, të cilët i
përfunduan bisedimet më 11-12
prill në Islamabad pa arritur
marrëveshje, mund të takohen
sërish në ditët në vijim.
Nënpresdienti amerikan JD
Vance, që udhëhoqi
delegacionin amerikan gjatë
raundit të parë të bisedimeve,
rriti mundësitë për bisedime të
mëtejme, duke thënë se është
arritur “përparim i madh”.
Zëdhënësja e Shtëpisë së

Bardhë, Karoline Leavitt, u tha
gazetarëve se një raund i ri
bisedimesh “me shumë gjasë”
do të mbahej në kryeqytetin
pakistanez.
Armëpushimi dyjavor po shkon
drejt fundit. ShBA-ja dhe Irani u
pajtuan për armëpushimin më
7 prill dhe Trumpi ka thënë se
nuk ka plane që ta zgjasë atë pas
22 prillit - kur dhe përfundon -
duke sugjeruar se me gjasë një
gjë e tillë nuk do të jetë e
nevojshme.
Një çështje kyçe e
mosmarrëveshjeve ka të bëjë
me aftësinë e Iranit për ta

pasuruar uraniumin. Perëndimi
e ka akuzuar Teheranin se synon
të krijojë një armë bërthamore,
ndërsa Irani këmbëngul se
programi i tij është për qëllime
civile.
Një tjetër çështje e
debatueshme ka qenë mbyllja
efektive nga Irani e Ngushticës
së Hormuzit, një rrugë ujore ku
kalon rreth një e pesta e
dërgesave globale të naftës dhe
gazit para se të niste lufta.
Pas përfundimit pa marrëveshje
të bisedimeve në Islamabad,
Trumpi njoftoi një bllokadë
amerikane që shënjestron anijet
që shkojnë drejt ose largohen
nga Irani. Ngushtica lidh
Evropën me Azinë përmes
Kanalit të Suezit dhe
konsiderohet një nga rrugët më
të rëndësishme detare të
tregtisë në ekonominë globale.
Një këshilltar ushtarak i liderit
suprem iranian, Mojtaba
Khamenei, më 15 prill
paralajmëroi se Teherani do t’i
fundosë anijet amerikane në
ngushticë nëse ShBA-ja vendosë
të “patrullojë” në këtë pikë kyçe
të transportit detar.

IRANI SHQYRTON PROPOZIMET E SHBA-së DHE 
MUNDËSINË E NJË RAUNDI TË RI BISEDIMESH 

KIEV, 16 PRILL - Rusia i ka lëshuar
qindra dronë dhe raketa drejt
Kievit, Dnipros dhe qyteteve të
tjera të Ukrainës, duke i vrarë të
paktën 15 njerëz në gjithë
vendin, në një nga
bombardimet më të mëdha
muajt e fundit.
Ekipet e emergjencës u
përpoqën të enjten t’i shuajnë
zjarret dhe të gjejnë të
mbijetuar në ndërtesa të larta
banimi në kryeqytetin
ukrainas.
Mbi 45 njerëz u plagosën në
Kiev, tha kryetari i kryeqytetit,
Vitali Klitschko, ndërsa një
zyrtar tjetër theksoi se numri i
të plagosurve shkoi në të
paktën 58.
Në një postim në “Telegram”,
Klitschko tha se numri i të
vdekurve në Kiev, që ishte katër,
përfshinte edhe një fëmijë 12-
vjeçar. Ai paralajmëroi banorët

se qyteti mund të sulmohet
sërish.
Në qytetin qendror të Dnipros,
të paktën tre njerëz u vranë dhe
27 u plagosën nga një sulm me
raketa, tha guvernatori
Oleksandr Hanzha në Telegram.
Pesë nga të plagosurit janë në
gjendje të rëndë, shtoi ai.
Qyteti port i Odesës në Detin e

Zi u godit rëndë, thanë zyrtarët,
ku u raportua për tetë njerëz të
vrarë dhe më shumë se një
duzinë të plagosur.
Sulmet pothuajse të
përnatshme të Rusisë ndaj
Ukrainës janë pakësuar javët e
fundit, pas një dimri të ashpër
gjatë të cilit Rusia goditi
centralet e ngrohjes dhe

energjisë, duke lënë miliona
ukrainas pa ngrohje dhe pa
rrymë.
Në sulmin gjatë natës mes të
mërkurës dhe të enjtes, Rusia
lëshoi më shumë se 650 dronë
ndaj objektivave ukrainase, së
bashku me afro katër duzina
raketa lundruese dhe balistike,
raportoi ushtria ukrainase.
Ndërkohë, Ukraina ka rritur
intensitetin e sulmeve të saj me
dronë ndaj objektivave ruse.
Së fundmi ajo goditi dy
terminale të mëdha nafte në
Detin Baltik, në një përpjekje të
dukshme për ta penguar
Rusinë të eksportojë naftë.
Qyteti rus Tuapse, i cili gjendet
në bregdetin e Detit të Zi midis
Novorossiisk dhe Soçit, u godit
nga dronë ukrainas, tha
guvernatori Veniamin
Kondratyev në një postim në
Telegram. Të paktën dy fëmijë

u vranë.
Ministria e Mbrojtjes e Rusisë
më vonë deklaroi në llogarinë e
saj në Telegram të enjten se
sistemet e mbrojtjes ajrore të
vendit kishin kapur dhe
shkatërruar 207 dronë ukrainas
gjatë natës mbi rajonet
Belgorod, Smolensk, Kursk,
Briansk, Oriol dhe Krasnodar, si
dhe mbi Krime dhe mbi Detin e
Zi dhe Detin Azov.
Bisedimet e mbështetura nga
ShBA-ja për t’i dhënë fund
luftës së Rusisë kundër
Ukrainës, e cila nisi më 2022,
kanë ngecur, pasi Uashingtoni
po e zhvendos vëmendjen drejt
luftës në Iran.
Rusia nuk ka dhënë asnjë
shenjë se po i zbut kërkesat e
saj të ashpra për tokën
ukrainase dhe garancitë e
sigurisë të cilat Kievi i ka
cilësuar të papranueshme.

TË PAKTËN 15 TË VRARË E DHJETËRA TË PLAGOSUR TEKSA
RUSIA E GODET UKRAINËN ME QINDRA DRONË E RAKETA

KURTI DHE SORENSENI BISEDOJNË 
PËR INTEGRIMET EVROPIANE

PRISHTINË, 16 PRILL - Kryeministri
i Kosovës, Albin Kurti, është
takuar të mërkurën mbrëma
me emisarin evropian për
dialogun Kosovë - Serbi, Peter
Sorensen, me të cilin ka
biseduar për integrimet
evropiane. Sipas njoftimit nga
Zyra e Kurtit, në darkën e punës
është diskutuar edhe për
procesin e anëtarësimit në
Këshillin e Evropës. Por, në
njoftim nuk është përmendur
nëse kryeministri i Kosovës dhe
emisari evropian kanë
diskutuar për dialogun Kosovë -
Serbi, për çka është i ngarkuar
Sorenseni nga autoritetet
evropiane.
Sorenseni, që qëndroi shkurt në
Prishtinë, ende nuk është
deklaruar për këtë takim. “Në
darkë u diskutua për procesin e
integrimit në Bashkimin
Evropian, përfshirë linjëzimin e
plotë të politikës së jashtme me
bllokun 27-anëtarësh si
përcaktim strategjik, si dhe
angazhimin dhe përkushtimin
e Kosovës në përmbushjen e
reformave. Në kontekst të
integrimit evropian u diskutua
edhe për procesin e
anëtarësimit në Këshillin e
Evropës”.
Kosova është vendi i vetëm në
rajonin e Ballkanit Perëndimor

që nuk ka statusin e vendit
kandidat, pavarësisht se shteti
ka aplikuar për anëtarësim në
BE më 2022, por aplikimi ende
nuk është shqyrtuar nga
institucionet evropiane.
Normalizimi i raporteve në mes
të Kosovës dhe Serbisë mbetet
kusht i BE-së për të dyja vendet
në rrugën e tyre evropiane.
Në njoftimin e lëshuar nga Zyra
e kryeministrit të Kosovës nuk
janë dhënë hollësi të tjera nga
ky takim, por është thënë se
Kurti dhe Sorenseni, po ashtu,
kanë diskutuar edhe për
aktualitetin politik dhe
zhvillimet e brendshme.
Emisari Sorensen para se të
qëndronte në Prishtinë kishte
vizituar Beogradin më 9 prill
dhe kishte zhvilluar takim me
presidentin serb Aleksandar
Vuçiq. Ai pati deklaruar se me
Vuçiqin ka zhvilluar diskutime
për avancimin e diskutimeve
për çështjet kryesore të dialogut
për normalizimin e raporteve
në mes të Kosovës dhe Serbisë
si dhe analizimin e përparimit
për Ligjit për të Huajt në
Kosovë.
Lidhur me çështjen e dialogut
Kosovë - Serbi, gjatë marsit
Sorenseni u takua edhe me
zyrtarin e lartë në
Departamentin Amerikan të

Shtetit, Brendan Hanrahan, me
të cilin tha se u harmonizua për
hapat e ardhshëm në dialog.
Kosova dhe Serbia zhvillojnë
dialog për normalizim të
raporteve, nën ndërmjetësimin
e BE-së, që nga viti 2011.
Përgjatë viteve palët kanë
arritur një sërë marrëveshjesh,
por jo të gjitha janë zbatuar.
Më 2023 palët arritën
Marrëveshjen për rrugën drejt
normalizimit, e njohur edhe si
Marrëveshja e Ohrit, por BE-ja

ka thënë se ajo ende nuk është
zbatuar.
Ndonëse kjo marrëveshje nuk
është nënshkruar, sipas bllokut
evropian, ajo është e
detyrueshme për të dyja palët.
Po ashtu, që nga shtatori i vitit
2023 në Bruksel nuk është
zhvilluar asnjë takim në nivel të
udhëheqësve. Takimi i fundit
mes Kurtit dhe Vuçiqit u
zhvillua në shtator të atij viti,
disa ditë para sulmit të
armatosur në Banjskë të

Zveçanit.
Kosova e fajëson Serbinë për
këtë sulm, por Beogradi mohon
çdo përfshirje.
Gjatë sulmit të kryer nga një
grup i serbëve të armatosur,
mbeti i vrarë një polic i Kosovës.
Ndërkaq, gjatë këmbimeve të
zjarrit u vranë edhe tre sulmues
serbë.
Ky sulm e përkeqësoi edhe më
tej situatën, ndërsa dialogu në
nivelin politik që nga ai
moment ka mbetur i ngrirë.

KOSOVA MERR 61.8 MILIONË EURO 
NGA PLANI I RRITJES I BE-së 

Qendresa RAMA

PRISHTINË, 16 PRILL - Kosova ka
përfituar 61.8 milionë euro
parafinancim nga Plani i Rritjes
i Bashkimit Evropian, pasi
vendi ka dorëzuar dokumentet
e nevojshme në Komisionin
Evropian dhe ka ratifikuar
marrëveshjet e lidhura me këtë
plan. “Plani për Rritje
Ekonomike ofron mundësi
konkrete për përshpejtim të
reformave të lidhura me BE-në
dhe për afrim më të madh të
ekonomisë së Kosovës me
tregun e përbashkët të BE-së.
Përmes kësaj përkrahje BE-ja
synon t’i ndihmojë Kosovës ta
forcojë sundimin e ligjit,
avancimin e tranzicionit të
gjelbër dhe atë digjital, si dhe ta
nxisë rritjen e qëndrueshme
ekonomike”, tha shefja në
detyrë e BE-së në Kosovë, Eva
Palatova.
Ndërkaq kryeministri i
Kosovës, Albin Kurti, tha se
vendi është i përkushtuar për
zbatimin brenda afateve të
Agjendës së Reformave në
mënyrë që t’i shfrytëzojë
mundësitë e ofruara nga plani i
rritjes. “Vërtet është humbur
pak kohë, por ne do të bëjmë
çmos t’i përshpejtojmë

reformat dhe t’i përmbushim
zotimet tona. Kjo është detyrë
e vështirë, por e arritshme”, tha
Kurti.
Më 13 shkurt legjislatura e re e
Kuvendit të Kosovës ratifikoi
marrëveshjet ndërkombëtare
me Bashkimin Evropian. Këto
marrëveshje kapin vlerën prej
882 milionë eurosh. Më pas
Kosova është dashur që
zyrtarisht ta njoftojë bllokun
evropian për ratifikimin e
këtyre marrëveshjeje.
Gjatë vitit të kaluar, kur Kosova

u përball me një krizë politike
dhe mungesë të institucioneve
të reja, u ngritën shqetësime
lidhur me rrezikun e humbjes
së këtyre fondeve, pasi
marrëveshjet nuk ishin
ratifikuar.
Shuma prej 61.8 milionë
eurosh e parafinancimit, sipas
BE-së, është 7 për qind e totalit
prej 882.6 milionë eurosh
grante dhe kredi me kushte të
favorshme për Kosovën në
kuadër të Planit për Rritje
Ekonomike. “Këto mjete do ta

përkrahin zbatimin e Agjendës
së Reformave të Kosovës dhe
projekte kyçe në infrastrukturë
të mbështetura nga Korniza e
Investimeve të Ballkanit
Perëndimor (WBIF), duke e
afruar edhe më shumë
Kosovën me BE-në”, u tha në
njoftimin e lëshuar nga BE-ja.
Nga 61.8 milionë euro, në
buxhetin e Kosovës sot janë
bartur 28.74 milionë euro
kredi, ndërsa shuma e mbetur,
pra 33.04 milionë euro (17.73
milionë euro grante dhe 15.31
milionë kredi), do të
kanalizohen përmes Kornizës
së Investimeve të Ballkanit
Perëndimor (WBIF).
BE-ja tha se Kosova është
zotuar se do të zbatojë 111
hapa reformash, që përfshijnë
fusha sikurse sundimi i ligjit,
qeverisja, zhvillimi ekonomik,
tranzicioni i gjelbër dhe ai
digjital, si dhe kapitali njerëzor.
“Secili hap i reformave është i
ndërlidhur me një alokim
specifik financiar. Pagesat
sipas Planit për Rritje
Ekonomike do të bëhen në
mënyrë progresive me
zbatimin nga Kosova të
reformave të dakorduara. Nëse
nuk përfundohen brenda
afateve të përcaktuara hapa të
caktuar të reformave, nuk do të

disbursohen mjetet përkatëse”,
u tha në njoftim.
Blloku evropian tha se afati i
parë 13 hapa të reformave - që
kapin vlerën e 90.8 milionë
eurove - është deri më 30
qershor të këtij viti. Ndërkaq,
në fund të këtij viti do të jetë
afati i fundit për 27 hapa të
tjera që kapin vlerën e 165.9
milionë eurosh.
Pakoja e BE-së për Ballkanin
Perëndimor - për periudhën
2024-2027 - është në vlerë të 6
miliardë eurove. Nëse
analizohen ndarjet buxhetore,
Kosovës i takojnë rreth 882
milionë euro - 253 milionë si
grante dhe 629 milionë euro në
formë të kredisë - që do të thotë
se përfiton më së shumti fonde
në rajon për kokë banori.
Përveçse ka përfituar shumën e
parafinancimit, KE-ja, po
ashtu, ka hequr të gjitha masat
ndëshkuese që kishte vendosur
ndaj Kosovës gati tri vjet më
parë për shkak të tensioneve në
veriun e banuar me shumicë
serbe.
Masat patën kosto të
konsiderueshme financiare për
Kosovën, pasi u pezulluan apo
u shtynë projekte të ndryshme
në kuadër të Instrumentit të
Para-Anëtarësimit (IPA II dhe
III) si dhe WBIF-së.

PRISHTINË, 16 PRILL - Vizita në
Gjilan, Istog, Suharekë, Pejë,
Gjakovë, Deçan... Brenda pak
ditësh, javëve të fundit, në këto
qytete të Kosovës, ish-
presidentja Vjosa Osmani takoi
dhjetëra - nëse jo qindra -
qytetarë, duke ngjallur pyetjen:
a po përgatitet ajo për një
rikthim në garën politike?
E gjitha kjo po ndodh në një
moment të ndjeshëm politik në
Kosovë. Nëse brenda më pak se
dy javëve nuk arrihet
marrëveshje për postin e
presidentit, vendi do të
përballet me zgjedhje të reja të
parakohshme parlamentare - të
tretat brenda rreth 16 muajve.
Ky kontekst e bën çdo lëvizje të
aktorëve politikë, përfshirë
Osmanin, që e synonte edhe një
mandat të dytë si presidente,
më domethënëse.
Sipas Donika Eminit,
hulumtuese në Grupin
Këshillues për Politikat e

Ballkanit në Evropë - BiEPAG,
vizitat e Osmanit duhet të
lexohen si pjesë e një strategjie
të mirëmenduar. Ajo beson se
këto lëvizje tregojnë një
përpjekje për ta rikthyer dhe
konsoliduar lidhjen me
elektoratin pas një mandati të
fokusuar kryesisht në politikën e
jashtme. “Për më tepër, këto
vizita mund të shihen edhe si
menaxhim i dëmeve nga ndarja
e rrugëve me [kryeministrin]
Albin Kurti, dhe si nevojë për ta
ritheksuar dhe forcuar
narrativin e saj në këtë proces”,
thotë Emini për Radion Evropa
e Lirë.
Përçarja mes Osmanit dhe
Kurtit është e lidhur, sipas
njohësve të zhvillimeve politike,
kryesisht me dallimet në
raportet me Shtetet e Bashkuara
të Amerikës, mungesën e
koordinimit institucional dhe
konkurrencën për ndikim
politik.

Këtë vit Osmani nuk u propozua
për një mandat të ri si
presidente, pesë vjet pasi ishte
zgjedhur në këtë post me
propozim të Lëvizjes
Vetëvendosje (LV) të Kurtit. Por,
angazhimi politik i saj kishte
nisur brenda Lidhjes
Demokratike të Kosovës (LDK).
Osmani u zgjodh për herë të
parë deputete në Kuvendin e
Kosovës në vitin 2011 dhe u
rizgjodh në disa mandate
radhazi, duke u bërë një nga
figurat më të spikatura të LDK-
së.
Në vitin 2019 ajo udhëhoqi
listën zgjedhore të partisë dhe
ishte kandidatja e saj për
kryeministre, duke përfaqësuar
një përpjekje për reformim të
brendshëm.
Ndarja nga LDK-ja në vitin 2020
shënoi një kthesë të
rëndësishme në karrierën e saj.
Më pas ajo ndërtoi një aleancë
me Kurtin dhe LV-në përmes
iniciativës GUXO, një format
politik që, sipas Eminit, nuk u
konsolidua plotësisht subjekt i
mirëfilltë.
Në vitin 2021 Osmani u zgjodh
presidente e Kosovës, duke
kaluar në një rol të ri, në të cilin,
si përfaqësuese institucionale,
ajo supozohej të qëndronte mbi
ndarjet partiake. Në këtë post

ajo është kritikuar shpeshherë
nga opozita, që e akuzonte se po
ia mban anën LV-së.
E tani, sipas Eminit, Osmani po
hyn në një fazë të re të karrierës
së saj qoftë përmes një subjekti
të ri apo një ripozicionimi
strategjik brenda një partie.
Koha e zgjedhjeve të ardhshme
do të jetë vendimtare për
mënyrën se si do të mund të
bëhej ky rikthim i Osmanit.
Emini argumenton se nëse
vendi shkon në zgjedhje të
parakohshme nga moszgjedhja
e presidentit - në fund të majit
ose në fillim të qershorit -
hapësira për ndërtim të një
subjekti të ri do të ishte e
kufizuar dhe Osmani do të
mund të detyrohej të
mbështetej në një strukturë
ekzistuese.
Në një cikël të rregullt të
zgjedhjeve, ajo do të kishte më
shumë kohë për të formuar një
projekt politik, por me rrezik të
humbjes së vrullit dhe
rëndësisë. “Në të dyja rastet
ndikimi i saj në skenën politike
mbetet i rëndësishëm, por
mënyra e shfaqjes së këtij
ndikimi ndryshon ndjeshëm
sipas kohës së zgjedhjeve”,
beson Emini.
Diskutimet për të ardhmen e
Osmanit janë shtuar edhe pas

deklaratave nga LDK-ja,
sekretari organizativ i së cilës,
Visar Azemi, ka lënë të hapur
mundësinë e rikthimit të
Osmanit në parti.
Vetë Osmani, megjithatë, ka
shmangur çdo deklarim të
prerë. REL-i ka kontaktuar
ekipin e saj për një qëndrim, por
nuk ka arritur të marrë përgjigje.
Rikthimi i Osmanit në garën
politike mund të ndodhë në një
moment kur, sipas Eminit,
opozita në Kosovë po përballet
me mungesë udhëheqjeje dhe
narrativash bindës. Në këtë
kontekst, Osmani përfaqëson
një “profil ndryshe”, thotë ajo.
Sipas Eminit, ish-presidentja
është një nga të paktat figura që
mund t’i sfidojë ekuilibrat dhe
ta rrisë nivelin e konkurrencës
politike. “Ajo mund të tërheqë
votues të pakënaqur nga parti të
ndryshme, përfshirë
Vetëvendosjen dhe parti të
opozitës. Kjo e bën atë
potencialisht një faktor që
‘rrëmben’ vota më shumë sesa
një aktor që mobilizon vetëm
një kamp të caktuar”, thotë
Emini. “Hyrja e saj në politikën
aktive nuk do të ishte vetëm një
shtesë në skenë, por
potencialisht një faktor që
mund t’i ‘tronditë’ balancat
ekzistuese”, përfundon ajo.

“PROFILI NDRYSHE” QË MUND 
TA TRAZOJË SKENËN POLITIKE: 

VJOSA OSMANI NË TERREN
Vizitat e fundit të Vjosa Osmanit në disa qytete
të Kosovës po interpretohen edhe si sinjale për
një rikthim të mundshëm të ish-presidentes në
politikën aktive, në një çast të ndjeshëm për
vendin për shkak të rrezikut të zgjedhjeve të
parakohshme në rast të dështimit në zgjedhjen
e një presidenti të ri. Si do të mund të
materializohej dhe çfarë peshe do të kishte?

KURTI TAKOHET ME DEPUTETIN SHQIPTAR NË
PARLAMENTIN E ZVICRËS, ARBËR BULLAKAJ, DISKUTOJNË

PËR BASHKËPUNIMIN DHE ROLIN E DIASPORËS
PRISHTINË, 16 PRILL -
Kryeministri Albin Kurti priti
në takim deputetin e
ardhshëm zviceran me
origjinë shqiptare, Arbër
Bullakaj, i cili pritet ta nisë
mandatin në fund të këtij
muaji.
Kurti e falënderoi Bullakajn
për vizitën dhe e uroi për
zgjedhjen deputet në
parlamentin federal të Zvicrës,
duke u bërë vetëm personi i
dytë me rrënjë nga Kosova, pas
deputetit Islam Alijaj, që fiton
mandatin në këtë institucion.

Me origjinë nga Suhareka, i
zhvendosur në Zvicër në vitet
’90, Arbër Bullakaj është aktiv
në politikën zvicerane për më
shumë se 20 vjet. Ai është
anëtar i Këshillit Federal të
Partisë Socialdemokrate (SP),
president i SP Migrante në
kantonin e St. Gallen dhe
kryetar i Komitetit të
Iniciativës Demokratike për
reformën e shtetësisë
zvicerane.
Kjo iniciativë, e cila mblodhi
më shumë se 100 mijë
nënshkrime të vlefshme dhe iu

dorëzua parlamentit në nëntor
të vitit 2024, kërkon lehtësime
në procesin e fitimit të
shtetësisë zvicerane.
Në takim u diskutua për
integrimin dhe sukseset e
mërgatës në Zvicër, si dhe për
kontributin e çmuar dhe rolin
e tyre në zhvillimin e Kosovës.
Në kontekst të angazhimit
politik, të dy diskutuan për
mundësitë e bashkëpunimit
konkret, përfshirë avokimin
për Kosovën dhe krijimin e
urave lidhëse kulturore,
politike si dhe ekonomike.

NDEROHEN HERONJTË LUAN E FATMIR NIMANAJ,
SHKËLZEN HARADINAJ DHE HASIM HALILAJ

HOLANDA I DHURON POLICISË SË KOSOVËS 
DY AUTOMJETE KOMBI 

DEÇAN, 16 PRILL - Kryetari i
AAK-së, Ramush Haradinaj, ka
marrë pjesë të enjten në
Gllogjan e Maznik, në nder të
27-vjetorit të rënies së

heronjve Luan e Fatmir
Nimanaj, Shkëlzen Haradinaj
dhe Hasim Halilaj, si dhe 21-
vjetorit të luftëtarit të lirisë
Enver Haradinaj, bashkë me

bashkëluftëtarë e miq,
zhvilluan homazhe dhe
morëm pjesë në “Marshin e
Lirisë”, nga Kulla e
Dëshmorëve në Gllogjan deri

në Maznik, te lapidari i
heronjve. “Luftëtarë
sypatrembur, ata u bënë
mburojë për popull dhe Atdhe.
Pavdekësia e tyre ecën përkrah

lirisë, thirrjes së të cilës i
qëndruan gjithmonë gatitu.
Pushofshin të qetë në lavdi të
përjetshme!”, ka shkruar
Haradinaj në “Facebook”.

PRISHTINË, 16 PRILL - Në
ambientet e Drejtorisë së
Përgjithshme të Policisë së
Kosovës, drejtori i përgjithshëm
i PK-së, kolonel Gazmend
Hoxha, së bashku me
përfaqësues të menaxhmentit
të lartë të PK-së, pritën në
takim drejtorin gjeneral të
burgjeve në kuadër të
Ministrisë së Drejtësisë të

Holandës, Erik de Borst, me
bashkëpunëtorë.
Gjatë këtij takimi u nënshkrua
pranim-dorëzimi i një
donacioni prej dy automjetesh
- kombi nga Ministria e
Drejtësisë Holandeze për
Policinë Kufitare, donacion ky i
dhuruar nëpërmes ndërlidhësit
të Ambasadës së Holandës me
seli në Tiranë.

Gjatë këtij takimi drejtori i
Përgjithshëm i Policisë së
Kosovës, kolonel Gazmend
Hoxha, në emër të PK-së
shprehu mirënjohjen e thellë
për ofrimin mbështetjes dhe
përkrahjen e partnerëve për
Policinë e Kosovës, që pasqyron
frymën e bashkëpunimit dhe
marrëdhënieve të mira
ndërinstitucionale.

PRISHTINË, 16 PRILL -
Kryeministri Albin Kurti mori
pjesë në tryezën e dialogut
ndërfetar “Bashkëjetesa
ndërfetare ndër ne, virtyt
hyjnor apo domosdoshmëri
shoqërore”. Ai ka thënë se liria
fetare mbetet një nga të drejtat
themelore universale të njeriut
si bazë e një shoqërie
demokratike dhe
gjithëpërfshirëse. Në të njëjtën
kohë, Kurti ka thënë se edhe
trashëgimia kulturore dhe
fetare përfaqëson një pasuri të
përbashkët që i lidh
komunitetet, forcon

identitetin dhe nxit
mirëkuptimin e ndërsjellët.
“Prandaj, politikat tona
synojnë ta mbrojnë
trashëgiminë kulturore dhe ta
vënë atë në shërbim të paqes,
bashkëjetesës dhe zhvillimit
shoqëror, gjithnjë duke
respektuar e zbatuar lirinë
fetare si e drejtë elementare
njerëzore”, është shprehur
Kurti, duke shtuar se në Kosovë
bashkëjetesa ndërfetare nuk
është vetëm një aspiratë
moderne, por edhe traditë
historike e ndërtuar ndër
shekuj mbi respektin dhe

bashkëjetesën. “Ajo mbetet një
vlerë themelore e shoqërisë
sonë, e cila ka kontribuuar në
ruajtjen e kohezionit dhe të
stabilitetit, duke dëshmuar që
diversiteti apo llojllojshmëria
nuk është burim ndarjeje, por
pasuri e përbashkët që duhet
ruajtur dhe kultivuar për brezat
të cilët vijnë pas nesh”, ka thënë
Kurti.
Ai ka theksuar se në Republikën
e Kosovës diversiteti kulturor
dhe fetar mbetet një ndër
shtyllat themelore të shtetit
tonë demokratik dhe
gjithëpërfshirës. “Kontributi i

të gjitha komuniteteve fetare
në jetën shoqërore, arsimore,
kulturore është i çmuar dhe

përbën pjesë të rëndësishme të
zhvillimit e të përparimit tonë
të përbashkët”, ka thënë ai.

Kurti: Diversiteti kulturor dhe fetar mbetet një ndër shtyllat themelore të shtetit tonë demokratik

PRISHTINË, 16 PRILL - Në gjashtë
raste të ndara Policia e Kosovës
më 16 prill ka kryer bastisje në
veriun e Kosovës, të banuar me
shumicë serbe, ku ka sekuestruar
armatime të llojeve të ndryshme
dhe municione. Policia njoftoi se
bastisjet u kryen pas
informacioneve të marra nga
qytetarët në fshatin Banovë dhe
Prevllak të Zubin Potokut. Sipas
njoftimit, në bastisjen e parë në
një shtëpi të pabanuar u gjetën
katër pushkë të llojeve të
ndryshme, tri radiolidhje, një
kamerë dhe 223 fishekë të
ndryshëm, uniforma ushtarake si
dhe pajisje për pastrimin e
armëve.
Në rastin e dytë, gjatë një
kontrolli në një shtëpi, autoritetet
gjetën një pushkë pa leje dhe tre
fishekë. “Në këtë lokacion është
hasur personi M. R. [1972] i cili
është shoqëruar në stacion

policor ku është intervistuar dhe
pas intervistimit me urdhër të
prokurorit të Shtetit i njëjti është
liruar, ndërsa do të hetohet për
veprën panel ‘armëmbajtje pa
leje’”, u tha në njoftim.
Bastisja tjetër u krye në një shtëpi
tjetër të pabanuar ku u gjetën një
armë AK-47, tre karikatorë, 88
fishekë për armë të gjata dhe një
granatë dore e llojit M75, e
prodhimit jugosllav. “Në vendin e
ngjarjes kanë dalë edhe njësitë
për trajtimin e mjeteve
eksplozive të cilat kanë tërhequr
mjetin eksploziv në mënyrë të
kontrolluar”, tha policia lidhur
me këtë rast.
Në një shtëpi tjetër të pabanuar
policët gjetën një armë AK-47
dhe 19 fishekë. Po ashtu, sipas
njoftimit në një rast të ndarë, po
ashtu në një shtëpi të pabanuar u
gjet një pushkë e llojit M48, një
pushkë gjuetie dhe 33 fishekë.

Ndërkaq, në një hambar policia
gjeti një mekanizëm të armës së
gjatë M-48, një bajonetë dhe
uniforma ushtarake.
Për të gjashtë rastet Prokurori i
Shtetit ka udhëzuar inicimin e
rasteve për veprën penale:
“mbajtje në pronësi, kontroll ose
posedim të paautorizuar të

armëve”.
Ndërkaq ministri i Punëve të
Brendshme, Xhelal Sveçla, tha se
provat e gjetura dëshmojnë se ka
përpjekje për ta cenuar sigurinë e
Kosovës. “Provat e siguruara gjatë
këtij operacioni dëshmojnë
përpjekje të vazhdueshme për
veprimtari të kundërligjshme me
potencial për ta cenuar sigurinë
dhe stabilitetin në vend”, shkroi
Sveçla në “Facebook”, ku publikoi
një video të armatimeve të
sekuestruara.
Ai shtoi se çdo veprim që
rrezikon rendin, ligjin dhe
sigurinë do të trajtohet pa asnjë
kompromis.
Edhe në të kaluarën, veçmas që
nga sulmi i armatosur i shtatorit
të vitit 2023 në Zveçan,
autoritetet kanë sekuestruar
armatim dhe municion në katër
komunat në veri të Kosovës të
banuara me shumicë serbe.

Në nëntor të vitit të kaluar, kur
ishin gjetur detonatorë në
Leposaviq, Sveçla e kishte
akuzuar Serbinë, se “përmes
bandave kriminale e terroriste”
vazhdon të planifikojë “sulme
terroriste në Kosovë”.
Për sulmin në Banjskë të
Zveçanit, ku një grup i serbëve të
armatosur vranë një polic të
Kosovës, Kosova e fajëson
Beogradin. Por, Serbia mohon
çdo përfshirje.
Përgjegjësinë për sulmin e ka
marrë Millan Radoiçiq, ish-
nënkryetar i Listës Serbe - partisë
kryesore të serbëve në Kosovë - të
cilin Prishtina kërkon që
Beogradi ta ekstradojë në Kosovë.
Ndaj tij dhe 44 personave të tjerë
është ngritur një aktakuzë nga
Prokuroria Speciale e Kosovës,
teksa gjykimi ndaj tre të
akuzuarve në këtë rast po shkon
drejt fundit.

SEKUESTROHEN ARMË DHE MUNICIONE NË ZUBIN POTOK

PRISHTINË, 16 PRILL - Ministria e
Punës, Familjes dhe Vlerave të
Luftës Çlirimtare, së bashku me
Inspektoratin e Punës, kanë
nisur një aksion inspektimesh
në vendet e punës, në nivel
vendi, që synon rritjen e sigurisë
dhe shëndetit në punë.
Nisja e këtij aksioni vjen një ditë
pasi një punëtor vdiq në vendin
e punës. Ai ishte personi i tetë që
humbi jetën gjatë punës këtë vit.
Aksioni do të zhvillohet për 15
ditë dhe ka në fokus sektorët me
rrezikshmëri të lartë sikurse
ndërtimtaria.
Ushtruesi i detyrës i drejtorit të
Inspektoratit Qendror të Punës,
Kastriot Jashari, tha për mediet
se një aksion i tillë, me shtrirje të

tillë në mbarë territorin e
Kosovës, me gjasë po zhvillohet
për herë të parë në kuadër të
këtij institucioni. “Duhet
kuptuar që bizneset, subjektet
afariste, për ne janë partnerë.
Por, partneriteti ka detyrime dhe
obligime. Ka edhe respekt të
parimeve dhe normave ligjore
që duhet t’i bëjmë anasjelltas.
Në kuadër të kësaj ne po
përpiqemi që të ndryshojmë
disa praktika në mënyrë që të
dihet rregulli i qartë në
respektimin e kushteve të
sigurisë së punës për të gjithë
qytetarët tanë”, tha ai.
Aksioni fillimisht nis në tre
qytete dhe më pas do të
zgjerohet në të gjitha qytete të

tjera.
Autoritetet njoftuan se në këtë
aksion do të marrin pjesë 15
ekipe inspektuese me 30

inspektorë.
I pyetur nga gazetarët nëse
aksioni ka për shënjestër
vendpunishtet në sektorin e

ndërtimtarisë, autoritetet thanë
se plani operativ është bërë në atë
mënyrë që ka identifikuar
sektorët me rrezikshmëri të lartë.
Sa i përket sektorit të
ndërtimtarisë, më herët Bashkimi
i Sindikatave të Pavarura të
Kosovës ka shprehur shqetësim
për, siç ka thënë, kushtet e rënda
me të cilat përballen punëtorët e
ndërtimtarisë në punë.
Në Ligjin për Siguri dhe Shëndet
në Punë theksohet se siguria,
trajnimi i punëtorëve, udhëzimet
e duhura për përdorimin dhe
mirëmbajtjen e pajisjeve dhe
makinerive janë obligime që
duhet t’i zbatojë secili
punëdhënës për të punësuarit e
tij.

AKSION 15-DITOR PËR SIGURINË NË VENDET E PUNËS NË KOSOVË

MALISHEVË, 16 PRILL - Një burrë
dhe dy fëmijë kanë humbur
jetën të enjten si pasojë e një
zjarri në banesën e tyre në
qytezën e Malishevës në
pjesën qendrore të Kosovës,
tha për “Radion Evropa e
Lirë” zëdhënësi i policisë për
rajonin e Gjakovës, Sheremet
Elezi. Ai tha se zjarri u

raportua rreth orës 12:55 të
enjten në një banesë në lagjen
“Mirëdita” në Malishevë.
Policia, zjarrfikësit dhe ekipet
emergjente shkuan në vendin
e ngjarjes dhe i gjetën në
banesë burrin dhe dy djemtë
e mitur, të cilët u dërguan në
Qendrën e Mjekësisë
Familjare në Malishevë, ku u

shpallën të vdekur, tha ai.
Elezi theksoi se nuk ka pasoja
të tjera nga ky zjarr. Ai nuk
tregoi se cili ka qenë shkaktari
i zjarrit, por shtoi se prokurori
i shtetit është duke
“ndërmarrë të gjitha veprimet
e nevojshme hetimore për t’i
sqaruar rrethanat dhe
shkaqet e kësaj ngjarjeje”.

Një burrë dhe dy fëmijë vdesin nga zjarri në një banesë në Malishevë

Gjilan, 16 prill - Forca e Sigurisë
së Kosovës njofton qytetarët e
komunës së Gjilanit e më gjerë,
se më 17-19 prill 2026 dhe 24-
26 prill 2026, kadetët e FSK-së

do të zhvillojnë ushtrime
ushtarake vlerësuese në
përputhje me planprogramin e
tyre trajnimor. FSK-ja njofton
se trajnimi do të mbahet në

zonën e Bukovikut, komuna e
Gjilanit, pasi kjo zonë është e
përshtatshme për realizimin e
aktiviteteve të planifikuara dhe
për vlerësimin praktik të

kadetëve.
Qytetarët këshillohen për
kujdes gjatë ditëve kur do të
zhvillohen ushtrimet dhe mos
të kenë panik.

Kadetët e FSK-së mbajnë ushtrime në zonën e Bukovikut, këshillohen qytetarët për kujdes 

Shkruan: Nazmi JUSUFI

Samiti i katërt i diasporës në
Tiranë u paraqit si një akt i
madh i unitetit kombëtar dhe si
një platformë strategjike për
mobilizimin e potencialit global
shqiptar. Por, në thelb, ai mbetet
një pasqyrë e një kontradikte të
thellë. Një kontradiktë mes
vizionit shtetëror dhe realitetit
institucional. Mes ambicies për
përfshirje globale dhe
kapacitetit të kufizuar për ta
realizuar atë në mënyrë
transparente dhe meritokratike.
Në teori një samit i tillë është i
domosdoshëm. Shqipëria ka një
diasporë të madhe dhe të
suksesshme. Në praktikë rreziku
është i qartë. Ai mund të
shndërrohet në një skenë të
kontrolluar politikisht. Ku forma
ceremoniale mbizotëron mbi
përmbajtjen strategjike.
Diaspora shqiptare është një
kapital i jashtëzakonshëm
kombëtar. Ajo është e integruar
në ekonomi të zhvilluara dhe e
pranishme në nivele të larta në
biznes, shkencë, teknologji,
ekonomi, administratë dhe në
vendimmarrje. Ky realitet e bën
çdo përpjekje për
institucionalizimin e saj jo një
zgjedhje politike, por një
domosdoshmëri historike.
Në këtë kuadër roli i Qeverisë së
Shqipërisë dhe Agjencia
Kombëtare e Diasporës është i

rëndësishëm. Ai sinjalizon
përpjekje për ta vendosur
diasporën në qendër të politikës
shtetërore.
Por këtu lind problemi kryesor.
Mungesa e transparencës në
përzgjedhje. Procesi i ftesave
mbetet i paqartë. Dhe shpesh i
perceptuar si selektiv. Kjo e
dëmton drejtpërdrejt

legjitimitetin e samitit.
Çështja nuk është vetëm kush
është brenda. Por kush mbetet
jashtë. Dhe pse. Kur figura të
rëndësishme ndërkombëtare
nuk përfshihen, krijohet një
boshllëk përfaqësimi. Dhe një
dyshim i natyrshëm mbi
kriteret.
Kështu krijohet një dualitet i

qartë. Nga njëra anë, samiti
është simbol i rëndësishëm i
lidhjes me diasporën. Nga ana
tjetër, ai shndërrohet në
instrument politik. Ku diaspora
përdoret për legjitimitet, por pa
ndikim real në vendimmarrje.
Problemi kryesor nuk është
ideja e samitit. Por mungesa e
një strukture funksionale. Nuk

ka mekanizma të qartë
ndjekjeje. Nuk ka indikatorë
matës të rezultateve. Dhe nuk ka
strategji të qëndrueshme
integrimi.
Pa këto elemente, çdo samit
rrezikon të mbetet vetëm
retorikë. Një event me deklarata.
Por pa ndikim real në ekonomi
apo politika publike.
Një qasje serioze kërkon
ndryshim modeli. Përfaqësimi
duhet të jetë i bazuar në
komunitete. Jo në emërime nga
lart. Përzgjedhja duhet të
bazohet në meritë dhe ndikim
real. Jo në afërsi institucionale
apo politike.
Vetë samiti duhet të ketë më
shumë autonomi. Dhe përfshirje
reale nga bota akademike dhe
profesionale. Vetëm kështu rritet
besueshmëria dhe efektiviteti i tij.
Në fund, samiti i diasporës
mbetet një projekt i madh në
koncept. Por ende i
papërfunduar në praktikë. Ai
qëndron mes simbolikës dhe
funksionalitetit.
Sfida e vërtetë është e qartë. Të
kalohet nga përfaqësimi
ceremonial në ndikim real. Nga
retorika në rezultate. Nga ftesa
politike në partneritet strategjik.
Pyetja themelore mbetet hapur.
A është diaspora një partner i
barabartë në zhvillimin
kombëtar. Apo një instrument
që aktivizohet sipas nevojës
politike të momentit.

SAMITI I DIASPORËS NË TIRANË: 
PËRFAQËSIM APO KOREOGRAFI POLITIKE?

Faton DËRMAKU

PRISHTINË, 16 PRILL - Kryetari i
Partisë Demokratike të
Kosovës, Bedri Hamza, ka
vizituar familjen Prekazi në
Prishtinë, me të cilën ka
diskutuar për sfidat ekonomike
me të cilat po përballen
familjet e Kosovës si pasojë e
rritjes së vazhdueshme të
çmimeve dhe kostos së jetesës. 
Gjatë vizitës kryetari Hamza
theksoi se standardi i jetesës
është përkeqësuar ndjeshëm
kohën e fundit, duke u bazuar
edhe në të dhënat e fundit të
statistikave. “Është shumë
shqetësuese rritja e çmimeve.
Inflacioni vetëm në muajin
mars ka arritur në 6.7 %
krahasuar me vitin paraprak.
Kur e shohim në periudhë më
të gjatë, shumë produkte janë
shtrenjtuar 50, 60 deri në 100

për qind. Ndërkohë, të
ardhurat në sektorin privat dhe
publik nuk kanë arritur ta
përcjellin këtë rritje, duke e
bërë jetën shumë më të
vështirë për qytetarët”, u
shpreh Hamza.
Kryefamiljari Afrim Prekazi tha
se sfidat e familjes së tij janë të
njëjta me ato të shumicës së
qytetarëve. “Janë rritur për 100
% nxemja, rryma, uji dhe
shumë shpenzime të tjera. Për
një familje me një të punësuar,
këto janë të papërballueshme.
Unë dal në pension pas tre
muajsh, ndërsa gruaja pas një
viti. Brenga jonë më e madhe
është si do ta përballojmë këtë
situatë me pensionet dhe
koston e jetesës”, theksoi ai.
Edhe zonja e shtëpisë, Valbona
Shala Prekazi, ngriti
shqetësimin për përballimin e
shpenzimeve ditore. “Ne që
merremi me mirëmbajtjen e

shtëpisë e ndiejmë
drejtpërdrejt rritjen e
çmimeve. Pagat që kemi, me
rritje minimale, nuk e
përballojnë jetën e
përditshme”, tha ajo.
Kryetari Hamza theksoi se
rritja e çmimeve të energjisë

dhe karburanteve ka ndikim
zinxhir në gjithë ekonominë,
ndërsa adresoi edhe
përgjegjësinë institucionale
për situatën aktuale. “Kur
shtrenjtohet energjia dhe
nafta, rriten të gjitha çmimet e
tjera. Por, fatkeqësisht, edhe

kur bie çmimi i naftës, çmimet
e produkteve nuk ulen. Shumë
qytetarë sot janë të detyruar të
hyjnë në kredi apo overdraft
vetëm për ta përballuar
muajin. Familjet po e bartin
barrën kryesore të kësaj krize
dhe ato kanë nevojë për
politika që i mbrojnë. Qytetarët
tanë meritojnë jetë më të
dinjitetshme”, tha ai.
Në fund Hamza shpreh
optimizëm se situata mund të
përmirësohet përmes
politikave të duhura dhe
angazhimit të sinqertë
institucional. “Nëse dëgjojmë
qytetarët dhe punojmë me
përkushtim, mund të
ndërtojmë një Kosovë më të
mirë për të gjithë”, përfundoi
Hamza.
Ndërsa kryefamiljari Prekazi
shtoi: “Ky vend mund të ecë
përpara vetëm me njerëz të
mençur dhe vendime të drejta”.

HAMZA VIZITON FAMILJEN PREKAZI: RRITJA E ÇMIMEVE
PO RËNDON JETËN E QYTETARËVE

AKB-ja: MBI 3 MILIARDË EURO NË GJUMË, 
EKONOMIA E KOSOVËS PA INVESTIME KAPITALE

PRISHTINË, 16 PRILL - Kryetari i
Aleancës Kosovare të Bizneseve,
Agim Shahini, ka shprehur
shqetësim të thellë për mënyrën
se si miliardat e qytetarëve të
Kosovës, të akumuluara në
Fondin e Kursimeve Pensionale
(TRUST), vazhdojnë të mbesin
jashtë funksionit të zhvillimit
ekonomik të vendit. “Deri në
fund të vitit 2025 ky fond ka
arritur mbi 3.2 - 3.4 miliardë
euro, me rreth 250 - 300 milionë
euro kontribute të reja çdo vit
dhe kthim mesatar prej 4 % - 7
%, që gjeneron deri në 200
milionë euro fitim vjetor.
Megjithatë, përkundër këtij
potenciali të jashtëzakonshëm
financiar, ekonomia vendore
mbetet e dobët, bizneset

përballen me mungesë serioze
të kapitalit, papunësia vazhdon
të jetë e lartë, ndërsa importi
dominon tregun”, ka theksuar
Shahini.
AKB-ja vlerëson se është e
papranueshme që një fond me
përmasa miliardëshe të mos
ketë ndikim të drejtpërdrejtë në
zhvillimin ekonomik të vendit.
“Nuk kërkohet rrezikim i
kursimeve pensionale, por
mungesa e vizionit dhe
vendimmarrjes strategjike po e
pengon shfrytëzimin e një pjese
të këtij kapitali në projekte të
sigurta dhe zhvillimore brenda
Kosovës. AKB kërkon krijimin
urgjent të mekanizmave ligjorë
dhe financiarë për investime të
sigurta brenda vendit,

orientimin e një pjese të
fondeve në sektorë strategjikë si
energjia, prodhimi dhe
infrastruktura, ndërtimin e
instrumenteve që mbështesin
drejtpërdrejt bizneset vendore.
Në të kundërtën, Kosova do të
vazhdojë të përballet me një
paradoks të rrezikshëm, një
fond gjithnjë e më të madh
financiar, por një ekonomi
gjithnjë e më të dobët dhe të
varur nga importi”, është
shprehur Shahini.
Kryetar i AKB-së thekson se kjo
nuk është vetëm çështje
financiare, por çështje e
mungesës së vizionit shtetëror
dhe përgjegjësisë institucionale
ndaj zhvillimit ekonomik vendor
dhe mirëqenies së qytetarëve.

BANKA QENDRORE E KOSOVËS DHE BANKA E FRANCËS AVANCOJNË
BASHKËPUNIMIN, NËNSHKRUAJNË MARRËVESHJE TË RE

PRISHTINË, 16 PRILL - Në kuadër
të Takimeve Pranverore 2026 të
Fondit Monetar Ndërkombëtar
dhe Bankës Botërore, të
mbajtura në Uashington,
guvernatori i Bankës Qendrore
të Republikës së Kosovës (BQK),
Ahmet Ismaili, ka zhvilluar një
takim bilateral me drejtues të
Bankës së Francës për ta
avancuar bashkëpunimin
ndërinstitucional.
Gjatë këtij takimi u nënshkrua
një marrëveshje e re ndërmjet
guvernatorit Ismaili dhe Ivan
Odonnat, drejtor i përgjithshëm
për Operacione dhe Stabilitet
Financiar në Bankën e Francës

(Banque de France), e cila
zgjeron bashkëpunimin në
fushën e menaxhimit të
mjeteve dhe rezervave
ndërkombëtare, duke
përfshirë kategori të reja të
aseteve.
Me këtë rast guvernatori
Ismaili theksoi rëndësinë
strategjike të kësaj
Marrëveshjeje për sektorin
financiar të Kosovës, duke
vlerësuar se ajo përfaqëson
një hap të rëndësishëm në
zgjerimin dhe modernizimin e
kornizës për menaxhimin e
rezervave në përputhje me
zhvillimet e reja globale.

Korniza e vendosur përmes
kësaj marrëveshjeje i
mundëson BQK-së hapjen e
llogarive të alokuara për
rezerva jomonetare, duke
garantuar pronësi të plotë dhe
ndarje të qartë nga asetet e
palëve të treta. Po kjo kornizë i
mundëson BQK-së përdorimin
e këtyre rezervave si kolateral
në operacione ndërkombëtare,
duke ofruar fleksibilitet shtesë
dhe mundësi për menaxhim
më efikas të likuiditetit.
Në kuadër të këtij
bashkëpunimi u diskutua edhe
për ngritjen e kapaciteteve të
BQK-së.

LIGJET PËR ENERGJINË KALOJNË NË KOMISIONIN PARLAMENTAR PËR
EKONOMI, KOSOVA DREJT PËRFITIMIT TË MBI 9 MILIONË EUROVE NGA BE-ja
PRISHTINË, 16 PRILL - Pas votimit
nga Qeveria e Republikës së
Kosovës, Komisioni Parlamentar
për Ekonomi ka miratuar në
parim Projektligjin për Energjinë
dhe Projektligjin për Energjinë
Elektrike.
Ministrja e Ekonomisë, Artane
Rizvanolli, ka thënë këto
projektligje përbëjnë pjesë kyçe
të legjislacionit nga Pakoja e
Energjisë së Pastër, për sektorë të
qëndrueshëm, me energji të
përballueshme.
“Përmes këtyre ligjeve
transpozohet pjesërisht Pakon e

Energjisë së Pastër, duke krijuar
bazën për aktet nënligjore për
transpozim të plotë të Direktivës
2019/944 dhe Rregullores
2019/943 e duke përafruar
kështu edhe më tutje
harmonizimin e kornizës sonë
legjislative me atë të Bashkimit
Evropian. Me miratimin e këtyre
akteve dje dhe sot jemi në rrugë
të drejtë të plotësimit të
kushteve për të përfituar mbi 9
milionë eurove nga Plani i Rritjes
i Bashkimit Evropian. Përtej
kësaj, këto ligje janë jetike për
rritjen e konkurrencës,

mbrojtjen e konsumatorëve dhe
reformimin e sektorit të
energjisë në Republikën e
Kosovës. Me ligjet e reja
mirëqenia e qytetarit vendoset
në qendër të sistemit tonë që
prej trajtimit të konsumatorëve
të cenueshëm si mbrojtje e atyre
që kanë më së shumti nevojë
përmes Nenit 23 të Ligjit për
Energjinë e deri te zgjedhja e
Furnizuesit të Shërbimit
Universal me procedurë
konkurruese si mekanizëm për
ofrimin e shërbimit më të mirë
me kushtet më të favorshme për

të gjithë qytetarët e vendit”, ka
thënë ajo.
Ministrja Rizvanolli ka theksuar
se përmes këtyre projektligjeve
po krijojmë edhe bazën ligjore
për ruajtjen e energjisë, duke
krijuar kushte të favorshme për
zhvillim të projekteve të baterive,

rrjet më stabil, investime në
kapacitete gjeneruese dhe
integrim në tregun rajonal e
Evropian të energjisë elektrike.
Ajo ka falënderuar të gjithë që
kanë punuar në hartimin këtyre
ligjeve, përfshirë asistencën
teknike nga USAID, LuxDev dhe
Sekretariati i Komunitetit të
Energjisë, qytetarët dhe
organizatat që ofruan komente e
sugjerime, dhe anëtarët e
Komisionit për Ekonomi të cilët i
trajtuan këto ligje me prioritetin
më të lartë dhe i përkrahën me
votën e tyre.

PRISHTINË, 16 PRILL - Në margjinat
e Takimeve Pranverore në
Uashington, ministri i
Financave, Hekuran Murati dhe
zëvendëskryeministri e ministri
i Financave i Mbretërisë së
Belgjikës, Jan Jambon, kanë
nënshkruar marrëveshjen për
eliminimin e tatimit të dyfishtë
në lidhje me tatimet mbi të
ardhurat dhe kapitalin si dhe
për parandalimin e evazionit

dhe shmangies tatimore.
Ministri Murati theksoi se
marrëveshja krijon kushte më të
favorshme për investime dhe
lehtëson veprimtarinë e
bizneseve në të dy vendet. 
Ndërkaq ministri Jambon
vlerësoi bashkëpunimin me
Kosovën dhe rikonfirmoi
mbështetjen e vazhdueshme të
Belgjikës në proceset integruese
të Kosovës.

Kjo marrëveshje forcon
partneritetin ekonomik
ndërmjet Kosovës dhe Belgjikës
dhe dëshmon angazhimin e
përbashkët për thellimin e
bashkëpunimit bilateral.
Gjatë kësaj jave ministri Murati
po qëndron në Uashington, ku
po merr pjesë në Takimet
Pranverore të organizuara nga
Banka Botërore dhe Fondi
Monetar Ndërkombëtar.

Nënshkruhet marrëveshja për eliminimin e tatimit të dyfishtë ndërmjet Kosovës dhe Belgjikës

PERËNDIMI I COPËTUAR, 
NJË MUNDËSI PËR EUROPËN 

Amerika e Donald Trump-it do
të vijë “e para” (ku? Në Hënë ka
qenë që në vitin 1969), por
ndërkohë është e vetme. Gjatë
72 orëve të fundit, Donald ka
prishur marrëdhëniet me të
gjithë, madje duke hapur edhe
një front “ekstraterritorial” me
Papën, në kundërshtim me
ndarjen mes politikës dhe fesë
të rrënjosur në Kushtetutën
amerikane. Një rast i izoluar si
ai i Izraelit nuk mjafton për të
ndryshuar pamjen e
përgjithshme, në një skenë
globale që përfshin
Euroatlantikun, Indo-
Paqësorin, BRICS-in,
hemisferën perëndimore, si
dhe Lindjen e Mesme dhe
Gjirin, ku SHBA ushtron
dhe/ose konkurron për
lidershipin botëror prej tre të
katërtave të një shekulli.
Ky është Perëndimi gjeopolitik,
i ndërtuar mbi një sistem
aleancash, partneritetesh dhe
ekuilibrash të ndryshëm, ku
NATO është komponenti më i
strukturuar politik dhe
ushtarak dhe Europa partneri
më i privilegjuar.
Presidenti i Shteteve të
Bashkuara zgjedh të izolohet
prej tij. Dhe duke u izoluar, e
përçan.
Europa (dhe Italia) janë bërë
kështu pjesë e një “Perëndimi
të përgjysmuar”.
Ky Perëndim i përgjysmuar
lundron në ujëra
ndërkombëtare më të trazuara

se kurrë që nga viti 1945. Janë
në zhvillim dy luftëra të mëdha
– në Ukrainë dhe në Gjirin
Persik – që përfshijnë
drejtpërdrejt një fuqi të madhe:
Rusinë në Ukrainë dhe SHBA
në Gjirin Persik, të cilat i kanë
nisur këto konflikte me
zgjedhjen e tyre.
Dy fuqitë e mëdha jo-
perëndimore, Kina dhe Rusia,
nuk mund të dëshirojnë asgjë
më shumë sesa të copëtojnë
edhe më tej gjysmën jo-
amerikane të Perëndimit.
Ndërkohë, vendet në zhvillim
në Azi, Afrikë dhe Amerikë
kërkojnë një vend në tryezën
ndërkombëtare, ky është thelbi
i multipolarizmit.
Në këtë Perëndim të
përgjysmuar, Europa ka pjesën
më të madhe të “gjalpit” –
ekonomi, demografi, industri,
teknologji – por edhe “topave”
– po, edhe në aspektin
ushtarak, megjithëse për
dekada është investuar pak,
europianët kanë burime,
kapacitete dhe përvojë të fituar
në terren, përfshirë dy fuqi
bërthamore.
Ka edhe partnerë të
rëndësishëm, duke filluar nga
Japonia dhe Kanadaja, por
qëndrueshmëria dhe e
ardhmja e një Perëndimi pa
SHBA – qoftë edhe
përkohësisht – mbetet e
pasigurt.
Ky Perëndim i përçarë, pra i
përgjysmuar, nuk është një

ekzagjerim, por një konstatim i
ndryshimit radikal të kursit të
politikës së jashtme amerikane
në mandatin e dytë të Donald
Trump-it. Dhe jemi vetëm në
një të tretën e tij.
Fillimisht erdhi lufta e tarifave
të vitit të kaluar – ndaj të
gjithëve, miq e kundërshtarë.
Pastaj afrimi në Anchorage me
Vladimir Putin-in, ndërkohë që
europianët përpiqen të
forcojnë sanksionet ndaj
Rusisë për të mbështetur
Kievin.
Më pas pretendimi, ende i pa
tërhequr, për aneksimin e
Groenlandës daneze, pa asnjë
respekt për vetëvendosjen apo
të drejtën ndërkombëtare.
Pastaj lufta me Iranin, duke
kërkuar më pas ndihmën e
Europës për të përballuar
pasojat e rënda dhe të
parashikueshme, si mbyllja e
Ngushticës së Hormuzit.
Pasojat energjetike, bujqësore
dhe inflacioniste që kjo ka
shkaktuar në shkallë globale –
nga të cilat as SHBA,
pavarësisht rezervave të saj të
naftës dhe gazit, nuk është e
mbrojtur – e kanë futur
presidentin amerikan në një
rrugë pa krye, nga e cila nuk di
si të dalë.
Përveçse duke fajësuar të
tjerët.
Ai që është shkaktar i
fatkeqësisë së vet duhet të qajë
vetë. Jo Donald Trump, i cili
përkundrazi fajëson gjithmonë

të tjerët. Dhe kështu fillon një
seri sulmesh ndaj NATO-s, Keir
Starmer-it dhe Giorgia
Melonit. Kryeministrja italiane
gjendet në shoqëri të mirë, por
me një thumbim shtesë për
mungesë guximi, që
tingëllonte si “edhe ti, o Brut,
biri im!”.
Sigurisht, për Donald-in,
vetëm pak orë pas humbjes së
aleatit të tij besnik Viktor
Orbán, mbrojtja e Papa Leone
XIV nga “gruaja fantastike” e
politikës italiane duhet të ketë
qenë një goditje e fortë. Mund
të kuptohet. Duke mos pasur
më liderë të huaj për t’i
sulmuar, ai u kthye sërish
kundër guvernatorit të
Rezervës Federale, Jerome
Powell – një emërim i tij.
Përplasja e hapur me Papa
Leone XIV ishte një gabim i
dyfishtë.
Ajo largon një pjesë të
elektoratit katolik dhe të
krishterë konservator që kishte
votuar për Trump-in – mbetet
për t’u parë sa dhe nëse kjo do
të shërohet deri në zgjedhjet e
nëntorit; në gjashtë muaj
Trump është i aftë për kthesa të
papritura dhe gjithsesi emri i
tij nuk do të jetë në fletën e
votimit.
Por mbi të gjitha, e vendos
Presidentin e Shteteve të
Bashkuara përballë
udhëheqësit shpirtëror të 1
miliard e 400 milionë
katolikëve në botë dhe –

pikërisht në momentin kur
Leone XIV i drejtohet Afrikës –
e rikthen Papën në krye të
Perëndimit. Jo vetëm si lider
fetar, por si një figurë
udhëheqëse në nivel vlerash,
etike, morali, të drejtash
ndërkombëtare dhe
demokracie. Të gjitha këto
tema janë trajtuar me
vendosmëri nga Leone XIV në
ndërhyrjet e tij, që kanë
shkaktuar reagimin e Trump-it.
Në këtë Perëndim të vlerave,
Europa mund të luajë një rol të
fuqishëm bashkues.
Por, ndryshe nga Papa që i
thërret vlerat, europianët
duhet t’i realizojnë ato. Pra, të
veprojnë në terrenin konkret të
realpolitikës.
Brukseli duhet të veprojë në
mënyrë të prekshme
gjeopolitike, me fakte dhe jo
me dokumente të gjata.
Bashkimi Europian dhe
europianët në NATO janë të
thirrur të bëjnë politikë
mbrojtjeje dhe sigurie, të
vazhdojnë mbështetjen për
Ukrainën dhe, pas luftës me
Iranin, të angazhohen edhe në
Gjirin Persik dhe kudo që
rrezikohet liria e lundrimit –
politikisht, ekonomikisht dhe
ushtarakisht.
Nuk mund të delegohet më
mbrojtja e interesave
europiane tek vullneti i mirë i
Shteteve të Bashkuara. /
Stefano Stefanini, La Stampa –
Bota.al

ILUMINATI: E VËRTETA PAS SHOQËRISË 
SEKRETE QË TRONDITI BOTËN 

Një emër që për disa tingëllon si
mit, për të tjerë si një forcë e
padukshme që drejton botën
nga hijet.
Por çfarë është në të vërtetë
Iluminati? Një shoqëri sekrete
reale e shekullit XVIII… apo një
nga mitet më të mëdha
moderne?
Nga themelimi në Bavari në
vitin 1776, deri te teoritë që e
lidhin me pushtetin global sot,
historia e Iluminatit është një
përzierje e fakteve, frikës dhe
imagjinatës kolektive.
Në këtë artikull do të gjesh
përgjigje të qarta për të gjitha
pyetjet kryesore: Kush ishin
vërtet Iluminatët? Çfarë
synonin? A ekzistojnë ende sot?
Dhe pse vazhdojnë të na
magjepsin?

Çfarë është Iluminati?

Është një emër që i është dhënë
një shoqërie sa reale aq edhe
fiktive. Kjo organizatë ka nxitur
prej dekadash shumë teori
konspirative. Jo pak njerëz që
pretendojnë se ajo është një
organizatë sekrete dhe
misterioze që synon dominimin
e botës, dhe që qëndron pas
disa prej revolucioneve dhe
vrasjeve më me rëndësi në
historinë e botës.

Cili ishte Iluminati origji-
nal?

Iluminati ishte në fillim një
shoqëri sekrete e formuar në
Bavari të Gjermanisë së sotme,
dhe që ekzistoi në vitet 1776-
1785. Grupi u frymëzua nga
idealet e Iluminizmit, dhe u
themelua nga profesori i
jurisprudencës Adam Veishop.
Ai synonte të promovonte
edukimin racional, filantropinë
dhe të kundërshtonte
bestytnitë dhe ndikimin fetar
në shoqëri. Po ashtu ai u përpoq
të ndryshonte mënyrën e
drejtimit të shteteve në Evropë,
duke zhdukur ndikimin e fesë
tek qeveria, dhe duke u dhënë
njerëzve një burim të ri
“ndriçimi”.
Besohet se takimi i parë i
Iluminatit bavarez u mbajt në
një pyll afër Ingolshtadit më 1
maj 1776. Atje 5 burra hartuan
rregullat që do të drejtonin
shoqërinë sekrete. Synimet
kryesore të grupit ishin ndikimi
në vendimet politike dhe
përçarja e institucioneve si
monarkia dhe Kisha.

Çfarë lidhje kishte
Iluminati me
Frimasonët?

Frimasonët janë një organizatë
e përbërë fillimisht nga

gurgdhendësit dhe ndërtuesit e
katedraleve të Mesjetës. Në disa
vende, sidomos në SHBA, ka
pasur historikisht shumë
paranoja në lidhje me
Frimasonët. Madje, në vitin
1828 u krijua një lëvizje politike
me një kauzë të vetme, e njohur
si Partia Anti-Masonike. Për
shkak të rekrutimit origjinal në
Iluminatin e Frimasonëve, dy
grupimet janë ngatërruar
shpesh me njëri-tjetrin.

Si mund t’i bashkoheni
Iluminatit?

Së pari duhet të kishit pëlqimin
e plotë nga anëtarët e tjerë, të
keni pasuri dhe një reputacion
të mirë brenda një familjeje me
norma. Anëtarësimi kishte edhe
një sistem hierarkik. Pas hyrjes
si ‘fillestar’, anëtari diplomohej
në një ‘minerval’ dhe më pas
një ‘minerval të ndriçuar’. Për
t’u bërë një anëtar me të drejta
të plotë duheshin kapërcyer 13
shkallë.

A përdorin rituale 
anëtarët e Iluminati?

Ata përdorin rituale, shumica e
të cilave mbeten të panjohura,
dhe pseudonime për të mbajtur
të fshehtë identitetin e
anëtarëve. Për aq sa duhet,
ritualet, i shpjegojnë një
fillestari sesi mund të lëvizë në
një nivel më të lartë brenda
hierarkisë së shoqërisë.
Ata duhej të përpilonin një
raport me të gjithë librat që
kishin, të shkruanin një listë
mbi dobësitë e tyre, dhe të
zbulonin emrat e armiqve që
kishin. Më pas, rishtari do të
premtonte të sakrifikonte
interesat personale për të mirën
e shoqërisë.

Cili është “Syri që Sheh
Gjithçka”?

“Syri i Zotit” një simbol që i
ngjan një syri brenda një
trekëndëshi – shfaqet në kishat
anembanë botës, në ndërtesat
masonike por edhe në
kartëmonedhën amerikane 1
dollarëshe. Përveç Masonerisë,
ai lidhet gjithashtu me
Iluminatin si një simbol i
kontrollit dhe mbikëqyrjes që
grupi ka mbi botën.

A arriti Iluminati të 
dominojë botën?

Disa njerëz besojnë se Iluminati
e kontrollon botën edhe sot,
duke sugjeruar se ata janë aq të
fshehtë sa pak njerëz janë të
vetëdijshëm për këtë. Ndërsa
shumë anëtarë të Iluminati u

infiltruan tek Frimasonët dhe
anasjelltas, është e vështirë të
gjykosh suksesin e Iluminatit.
Por shumica e historianëve
besojnë se grupi origjinal pati
vetëm një ndikim të moderuar.

A kishte ndonjë anëtar
të famshëm Iluminati?

Deri në vitin 1782, Iluminati
ishte rritur në rreth 600 anëtarë,
dhe këta përbëheshin kryesisht
nga fisnikët e njohur gjermanë
si Baroni Adolf von Knige që si
një ish-Frimason, ndihmoi në
formimin e organizimit dhe
zgjerimit të grupit. Më vonë me
të u bashkuan mjekë, avokatë
dhe intelektualë. Disa
pretendojnë se pjesë e
shoqërisë ishte edhe shkrimtari
i njohur Johan Volfgang Gëte,
por mbi këtë pretendim ka ende
diskutime.

Pse u zhduk Iluminati?

Në vitin 1784, Duka i Bavarisë
Karl Teodor,ndaloi krijimin e
çdo lloj shoqërie jo të
autorizuar më parë me ligj. Vitin
që pasoi miratoi një dekret të
dytë, që ndalonte Iluminatin.
Gjatë arrestimit të anëtarëve të
dyshuar të Iluminatit, u gjetën
dokumente komprometuese
(ide që mbronin ateizmin dhe
vetëvrasjen), si dhe udhëzime
për kryerjen e aborteve. Ai
zbulim e çimentoi besimin se
grupimi përbënte një kërcënim
për shtetin dhe Kishën. Në atë
moment u duk sikur Iluminati u
zhduk, por disa njerëz besojnë
se ai vazhdon të ekzistojë në

fshehtësi.

Çfarë ndodhi me Adam
Veishopin?

Ai u shkarkua nga funksioni që
mbante në Universitetin e
Ingolshtadit. Pasi u internua
nga Bavaria, e kaloi pjesën e
mbetur të jetës së tij në Gota të
Turingisë, ku edhe vdiq në vitin
1830.

Pse ka rezistuar prej
kaq shumë kohësh miti i

Iluminatit?

Që nga momenti i shpërndarjes
së tyre, rreth këtij grupimi nisën
të qarkullojnë teori
konspiracioni. Në vitin 1797,
publicisti francez dhe prifti
jezuit Augustin Barruel,
pretendoi se shoqëritë sekrete
si Iluminati kishin udhëhequr
Revolucionin Francez.
Presidenti i parë i SHBA-së,
Xhorxh Uashington, u shpreh
në një letër 1 vit më vonë se
kërcënimi i Iluminatit nuk
ekzistonte. Më vonë pati
pretendimet se presidenti i tretë
i SHBA-së, Tomas Xheferson,
ishte pjesë e këtij grupimi, edhe
pse kjo mbetet e diskutueshme.

Pse njerëzit besojnë se
Iluminati ekziston ende

sot?

Në vitin 1963, u botua një tekst
me titull ‘Principia Discordia’,
që promovoi një sistem besimi
alternativ të njohur si
‘Discordianism’. Duke bërë

thirrje për anarkizëm dhe
mosbindje civile, ndër ndjekësit
e kësaj lëvizje ishte edhe
shkrimtari Robert Wilson.
Disa ndjekës të
‘Discordianism’-it dërguan letra
të rreme në revista dhe gazeta,
duke pretenduar se ngjarje të
tilla si vrasja e presidentit të
SHBA-së, Xhon Kenedi, ishin të
gjitha vepër e Iluminatit.
Iluminati është lidhur
gjithashtu me Satanizmin dhe
ideale të tjera,të cilat ishin
shumë larg atyre që promovoi
grupimi origjinal bavarez në
shekullin XVIII-të.

Çfarë është Rendi i Ri
Botëror, dhe si lidhet ai

me Iluminatin?

Ata që besojnë në teorinë e një
Rendi të Ri Botëror, mendojnë
se një grup elitar njerëzish po
përpiqen të sundojnë globin.
Presidentët e SHBA-së, dhe disa
muzikantë të njohur, si Bijons
dhe Xhej-Z, janë cilësuar si
anëtarë të këtij grupimi. Por ata
i kanë hedhur poshtë këto
pretendime.
Iluminati: Fakt apo manipulim i
mendjes kolektive? E vërteta
është më pak spektakolare se
teoritë: Iluminati ka ekzistuar si
një grup i vogël intelektualësh.
Por ideja e tij ka mbijetuar sepse
njerëzit kanë nevojë të besojnë
se dikush “po tërheq fijet”.
Dhe ndoshta… kjo është fuqia e
vërtetë e Iluminatit sot: jo si
organizatë, por si ide që
kontrollon imagjinatën. /
bota.al

BAYERN, 16 PRILL - Bayern
Munich është gjysmëfinalisti i
fundit i këtij edicioni në UEFA
Champions League, pasi ka
eliminuar Real Madridin në një
përballje spektakolare në
çerekfinale. Bavarezët kishin
fituar ndeshjen e parë në
Madrid me rezultat 1:2, ndërsa
sfida e kthimit në “Allianz
Arena” ka dhuruar dramë të

madhe. Mysafirët kanë kaluar
në epërsi që pas 35 sekondave
me golin e Arda Guler, por
Aleksandar Pavlovic ka
barazuar në minutën e 6.
Guler ka realizuar sërish në
minutën e 29 nga gjuajtja e lirë,
ndërsa Harry Kane ka rikthyer
baraspeshën në minutën e 38.
Pak para përfundimit të pjesës
së parë, Kylian Mbappe ka

shënuar për 2:3, rezultat me të
cilin skuadrat kanë shkuar në
pushim. Në pjesën e dytë
momenti vendimtar ka ardhur
në minutën e 86, kur Eduardo
Camavinga është ndëshkuar
me kartonin e dytë të verdhë,
duke e lënë Real Madridin me
një lojtar më pak. Bayerni ka
shfrytëzuar epërsinë numerike
dhe fillimisht barazoi me Luis

Diaz në minutën e 89, ndërsa
në sekondat e fundit Michael
Olise ka realizuar golin e fitores
për 4:3, duke vulosur
kualifikimin dramatik. Në
gjysmëfinale, Bayern Munich
do të përballet me Paris Saint-
Germain.
Në gjysmëfinalen e Ligës së
Kampionëve ka shkuar edhe
Arsenali, i cili ka eliminuar

Sportingun. Arsenali në
gjysmëfinale do të përballet me
Atletico Madridin.

Reali bie në Gjermani, Bayerni vazhdon në gjysmëfinale të Ligës së Kampionëve

TBILISI, 16 PRILL - Distria
Krasniqi është kampione e re e
Evropës në xhudo pas triumfit
në Kampionatin e Evropës që
ka nisur të enjten në Tbilisi të
Gjeorgjisë. Xhudistja më e
ranguar në botë ka triumfuar
në kategorinë deri në 52
kilogramë, duke e mposhtur
francezen Amandine Buchard
për titullin e katërt evropian.
30-vjeçarja ka realizuar herët
hedhjen për “Yuko” dhe më pas
ka kontrolluar luftën deri në
fund. Ajo ka fituar Medaljen e
Artë në Evropë në vitet 2021,
2024 dhe 2025. Medalje të
argjendta ka fituar në vitet
2018 dhe 2023 dhe të bronzta
në vitet 2020 dhe 2022.
Distria Krasniqi ka fituar
medalje në 15 garat e fundit.
Kështu Kosova për vitin e 14
rresht ka fituar medalje në

kampionate kontinentale. Janë
plot 26 medalje, dhjetë prej
tyre të arta. Kampionia
olimpike ishte e
pakonkurrencë në Evropianin
në Gjeorgji, duke mposhtur një
nga një rivalet e saj, të cilat i ka

mundur edhe
më parë në gara të ndryshme
në vitet e fundit. Garën e ka
nisur në xhiron e dytë, duke e
kaluar pa probleme çeken
Tereza Bodnarova, ndaj së cilës
ka dominuar plotësisht. Në

çerekfinale ajo e ka mposhtur
polaken Aleksandra Kaleta dhe
në gjysmëfinale, në kategorinë
deri në 52 kg, ka mposhtur me
“Yuko”, Odette Giuffrida nga
Italia.
Sot (e premte) garojnë Laura

Fazliu në kategorinë deri 63
kilogramë si dhe Akil Gjakova e
Dardan Cena në kategorinë
deri 73 kilogramë.
Laura është bartësja e katërt në
kategori dhe pretendente për
medalje. Joanne van Lieshout e
Holandës, Iva Oberan e
Kroacisë dhe Manon Deketer e
Francës janë më lart në
renditje se Laura. Në
kategorinë deri 73 kilogramë
konkurrenca vlerësohet më e
forta e mundshme. Si në asnjë
kategori tjetër janë plot 41
xhudistë. Akili është bartësi i
pestë dhe do të jetë në
konkurrencë të fortë me
francezin Joan Benjamin Gaba,
Hidayet Heydarovin e
Azerbajxhanit, Leonardo
Valerianin e Italisë, Lasha
Shavdatuashvilin e Gjeorgjisë
dhe xhudistë të tjerë.

DISTRIA KRASNIQI, MBRETËRESHË E EVROPËS NË XHUDO

BASEL, 16 PRILL - Në një sezon ku
konkurrenca për golashënuesin
më të mirë në kampionatin
zviceran është e fortë, Xherdan
Shaqiri po dëshmon se cilësia
nuk matet vetëm me numrin e
golave, por me mënyrën se si
arrihen ato. Mediet zvicerane e
kanë vënë në pah një statistikë
mbresëlënëse: ylli i Bazelit është
futbollisti më efikas ndër
sulmuesit kryesorë të ligës.

Shaqiri ka regjistruar 21 goditje
në portë gjatë këtij sezoni, nga
të cilat plot 11 kanë përfunduar
në rrjetë. Kjo përkthehet në një
efikasitet prej mbi 52-
përqindësh - një shifër që e
vendos atë në krye të listës, larg
çdo rivali tjetër në mesin e
golashënuesve më të mirë.
Më i afërti me këtë ritëm është
Christian Fassnacht, i cili ka
realizuar 15 gola nga 29 goditje

në portë. Megjithatë, edhe ai
mbetet pas Shaqirit në raportin
e saktësisë dhe efikasitetit para
portës. Në anën tjetër të
statistikave qëndrojnë Matteo
Di Giusto dhe Philippe Keny.  Të
dy kanë shënuar nga 12 gola
këtë sezon, por për t’i arritur
këto shifra u janë dashur nga 34
goditje në portë. Kjo do të thotë
se ata realizojnë mesatarisht
vetëm çdo të tretën tentativë,

duke i bërë ndër më pak efikasit
në mesin e sulmuesve elitë të
kampionatit. Sa i përket
Shaqirit, forma e tij aktuale
konfirmon një rikthim të
fuqishëm në skenën kryesore.
Me një kombinim të përvojës,
teknikës dhe instinktit të lindur
për gol, ai po dëshmon se
vazhdon të jetë një nga lojtarët
më vendimtarë në futbollin
zviceran.

Shaqiri, ‘mbreti’ i efikasitetit në Zvicër, mbi 50 për qind e gjuajtjeve përfundojnë me gol

PRISHTINË, 16 PRILL - Federata e
Futbollit e Kosovës (FFK) ka
publikuar orarin e ndeshjeve të
javës 29 në Superligë, e cila sjell
përballje mjaft interesante.
Padyshim vëmendja kryesore
është përqendruar te dueli
ndërmjet Llapit e Prishtinës, që
pritet të zhvillohet të shtunën në
Podujevë. Kjo përballje, e cila
luhet nga ora 15:00 në stadiumin

“Zahir Pajaziti”, konsiderohet si
ndeshja kryesore e xhiros, duke
pasur parasysh rivalitetin
tradicional dhe rëndësinë e
pikëve në këtë fazë të
kampionatit.
Llapi synon ta shfrytëzojë
terrenin vendas për të marrë një
fitore të madhe, ndërsa Prishtina
udhëton me objektivin për të
mos dalë duarbosh nga

Podujeva. Në të njëjtën ditë, një
tjetër përballje zhvillohet në
Ferizaj, ku skuadra nikoqire e pret
Prishtinën e Re, që nis, po ashtu,
nga ora 15:00.
Ndërsa të dielën janë në program
tri ndeshje të tjera, të gjitha me
fillim nga ora 15:00. Gjilani
përballet me Dukagjinin në
Gjilan, në një duel ku vendasit
kërkojnë rikthimin te rezultatet

pozitive. Malisheva do të ketë
përballë Ballkanin, ndërsa

xhiroja mbyllet me takimin
ndërmjet Drenicës dhe Dritës në
Skenderaj. Me ndeshje të forta
dhe pikë jetike në lojë, xhiroja e
29 pritet të ndikojë dukshëm në
renditjen tabelare, ndërsa sytë e
tifozëve mbeten të përqendruar
te supersfida Llapi - Prishtina, që
premton spektakël dhe
emocione deri në minutën e
fundit.

XHIROJA 29 NË SUPERLIGË, LLAPI - PRISHTINA 
NDEZ FUNDJAVËN FUTBOLLISTIKE

- Mirjeta Kryeziu shpall të pavlefshme
dëftesat e kl. 1.2.3.4  dhe diplomën e
Gjimnazit “Hajdar Dushi” Gjakovë.

- Basri F. Berisha B.I. shpall të pavlef-
shme certifikatën e Biznesit  “Cffe Bar
n’Mahallë” me nr. Unik Identifikues:
811365487.

- Mesad Group Europe L.L.C. M.G.E.
Stone shpall të pavlefshme certifikatën
e biznesit me nr. Unik Identifikues:
812384303.

- Arjan Tërtini shpall të pa vlefshme
diplomën e shkollës së mesme “Gjon
Buzuku” Prizren.

- Asllan Rama B.I. shpall të pavlefshme
numrin Unik Identifikues 812336205
të lëshuar nga ARBK.

- Arbnore Gashi shpall të pavlefshme
diplomën e SH.M.E. “Kadri Kusari”
Gjakovë.

- Dijamant Zeqiri B.I shpall të pavlef-
shme certifikatën e biznesit me numër
unik identifikues: 810018061.

- Muharrem Miftari shpall të pavlef-
shme diplomën e shkollës se mesme
“Silvira Tomazini” gjimnazi “Frang
Bardhi” Mitrovicë.

- Safet I. Mehana B.I shpall të pavlef-
shme certifikatën e biznesit me numër
unik identifikues: 811313220.

- Rilind Sope shpall te pavlefshme 1
dëftesë dhe diplomën QK “11 Marsi”
Prizren.

- Mergin Lutfi shpall te pavlefshme 4
dëftesat dhe diplomën QK “11 Marsi”
Prizren.

- Festim Morina shpall te pavlefshme
diplomën QK “11 Marsi” Prizren.

- Hetem Kryeziu shpall te pavlefshme
diplomën QK “11 Marsi” Prizren.

- Për më shumë informata dhe
regjistrime, të interesuarat mund të
drejtohen pranë Auto Shkollës
“Trimi” SH.P.K. gjatë orarit të punës.
Milaim Sh. Hajdari shpall të pavlefshme
diplomën  e shkollës së mesme Teknike
mekanik i radiotelevizionit të shkollës
“Gjin Gazulli” Prishtinë.

- Tahir Neziri shpall të pavlefshme
diplomën e gjimnazit “Kuvendi i
Juniku” Junik.

- Lëshoj banesën me qira ne lagjen
Bregu i Diellit 2 te banesat e bardha,
afër Shkollës Iliria banesa është dy
dhomshe e mobiluar komplet, për info
lajmërohuni në tel: 044/262-940 dhe
049/ 737-867. 

>> SHPALLJE TË VOGLA <<

